       Галиев Хәсәнҗан  Мөстәким улы 1912 елны Туймәт авылында туа. Балачагы һәм үсмер еллары шул авылда үтә. 1937 елда армия сафларына китә, ә аннан 1940 елны кайта. 1940 нчы елда  аны Фин сугышына алалар. Ул сугышкан дивизия Ярославльгә җиткәч Финляндия белән сугыш бетә. Хәсәнҗан Мөстәким улы кабат туган якларына әйләнеп кайта. Кайту белән үк аларны Казанга җыялар.  Бөек Ватан сугышы башлана. 1941 елның 27 июне көнне ул сугышка китә.   Аны 18 дивизия сафларына теркиләр.  “Уршы янында 10 июль көнне сугышка кердек.  Ә августта чолганышта калдык. Һәр якта немец пулемётлары.   Без төнлә сугышка әзерләнеп торабыз. Кинәт нурларын чәчеп җиргә ракета төшә башлады,  без аның яктысында безгә төбәлгән немец пулеметларын күреп алдык.  Шуннан соң иртә  белән, безнең яннан ерак булмаган урманга шуыштык.  Менә урман. Агачлар арасыннан берничә гади киемле кеше килеп чыкты.  Алар безгә: - Әйдәгез безнең белән, анда тынычрак - диделәр. Без алар артыннан киттек. Бер калкулыкка җиткәч, алар кинәт юк булды. Якындагы поселоктан немецлар чыгып  чолгап алдылар һәм безне пленга алдылар. Шуннан Уршы лагерена алып киттеләр, анда төнлә генә барып җиттек.  Безне бер амбарга  куып керттеләр,  ул амбар тулы тоткыннар икән, басар урын юк. Иртә белән безне Борисовага алып киттеләр.  Андагы күргәннәр”, - диде ул авыр сулап. Зинһар сөйләгез әле дигәч ул – “Нәби Дәүлинең “Яшәү белән үлем арасында” дигән китабын укыганың юкмы? Булса,  менә андагының без барысын да күрдек инде. Без шундый лагерьга эләктек.  Ачлык,  өскә кияр кием юк.  Анда бер йорт бар иде. Ул йортның  эче тулы бөрчә.  Шунда кертеп жәзалыйлар иде.  Минем янда бер Казан егете бар.  Шулай бер көнне безне бу йорт янына куып китерделәр. Казан егетен алып чыгып баралар.  Ул миңа:  “түз туган, хәлең авыр булса да, түз,” – диде. Бу сүзләр мине әллә нишләтте.  Безне берничә иптәш белән бөрчә тулы өйгә яптылар.  Кич житкәч безне чыгардылар. Колонна  белән барабыз, кинәт “Хәсәнжан абзый,” – дигән тавыш ишетелде. Як – ягыма карыйм  беркем дә юк.  Шунда Кәминкәдән Фәтих улы Касыймны күреп алдым.  Күреп кенә алуым булды аны кулына этләр тоткан немецлар эткәли, төрткәли башладылар. Бәхеткә каршы куна торган урыннар янәшә, электр жибәрелгән тимерчыбык аша  гына  иде, минем таныш Казан егете дә анда. Касыйм миңа бер чөгендер ташлады да “ Сине ничек булса да безнең янга күчергә кирәк, ” – диде. Шуннан сон алар мине күтәреп алдылар күз  ачып  йомганчы мин алар арасында идем инде. Икенче көнне безне эшкә алып киттеләр. Китүенчә немецлар безне туктаттылар,  зур чиндагы немец  “18нче дивизия солдатлары юкмы монда? ” – дип сорау бирде.  Без шунда анын кулында 18 дивизия дип язган җиргә кара белән сызылган карта күрдек.  Бу сызыклар берничә жирдә иде.  Без менә эштә. Төшкә повар безнең янга килеп чыкты. Ул 30-35 г. арыш ипие белән бер табак чын ботка бирде, бу аш безгә берничә көн тәтеде, ахырдан без аның чех повары икәнен белдек, менә шул ашлар безне аякка бастырды да. Инде салкын көз, ә безнең Казан егете белән икебезгә бер плащ кына.  Белоруссия урамнарыннан барабыз, беларусс хатыннары кулларына киемнәр, ризыклар тотып урамга чыкканнар   “әрсезлек ярты ризык” - ди.  Мин тиз генә бер хатынның кулыннан тун сәләмәсен үрелеп алдым, тунның  изүендә энә  белән җеп иде. Аны лагерьга  кайткач ямадым. Үлгән кешеләрне бер зур чокырга ташлый иделәр, ул чокырларны бары тик 1943 елда гына күмделәр. 1945 елда сугыш бетте. Мин үзем теләп сугыш җимерекләрен торгызырга  киттем.  Хәсәнҗан абый 1949 елда  гына  туган авылына әйләнеп кайта. Кайту белән үк сугышка кадәрле  үк  күп кенә тәҗрибә  туплаган эше – кырчылык бригадиры булып эшли башлый. 18 ел бригадир булып эшләгәннән сон, тагын 15 ел бакчада эшли.  Хәзерге буа урынында булган яшелчә бакчасында да зур хезмәт куя.  Ул  безгә  югары уңыш алган өчен бирелгән  күп кенә мактау кәгазьләре  күрсәтте.  Хәзер  Хәсәнҗан бабай вафат, Туймәт авылында  җирләнгән.  Әле  бүген дә ул  үстергән яшелчә бакчасының кайбер  алмагачлары һәм  чияләре  исән,  җимеш  бирәләр.  Авыл  халкы  Хәсәнҗан  бабайны  искә  алып  хәер  дога кыла-кыла җимешләрен җыялар.
